
Kani waa maqaal oo macaansi leh iyo iftiimin u baahan in daaha laga rogo
taasi oo iiga baxay daraasad-cilmiyeedka magaciisu yahay "Heerarkii
koritaanka Maansada Soomaalida" (Developments in the Study of Somadli
Poetry) oo uu sannadkii 1981-86 aruuriyay Prof. Andrzejewski oo ku magac
dheeraa "Macallin-guush" ilaa iyo haddana ah qaar ka mid ah kaydadka dhaxalka
u ah jaamacadda Landhan.

Qaybta hore ee daraasada waxaan arkayay asaga oo wax ka taabanaya
sidii ay ahayd maansada Soomaalidu ka hor gumaystihii (Pre-colonial period),
macallin-guush waxa uu sifeeyay sidii hiilka loogu waayay suugaantii "Axmed
Mahdi Gindhish" isla markaana waxa uu ammaan huwiyay Cali Shiikh Axmed
"Mudiir" iyo Caadil Cusmaan Shiikh" sidii ay uga soo dhalaaleen kaalintoodii
ahayd in ay qeybeen suugaantii Gindhish oo lumi lahayd haddii aysan samayn
lahayn sidaas.

Qaybta xigtana waxaan ku arkay iftiimin wanaagsan oo iiga baxday
xilliyadii dagaalka halgankii Daraawiisheed iyo sidii ay u soo muuqatay suugaantu
xilligaas (The Dervish war period and Somali Poetics). Macallin-guush waxa uu
xusay sida ay muhiimka u ahayd adeegsigii suugaanta, sidii ammaanta,
guubaabada, kicinta colaadda iyo diradirada ay gayb muhiim ah ugu ahayd
halgankii daraawiisheed ee uu majaraha u hayay AHUN Sayid Maxamed
Cabdulle Xasan. Prof. Andrzejewski waxa uu far waawayn ku muujiyay sidii nin
gabay loo tiriyay uu uga xiran yahay hadal kale, in uu gabay kale u celiyana ugu
bannaan tahay.

Qoraagu waxa uu tilmaamay laba buug oo soo kala baxay 1983 iyo |986-dii
Woaxana ka mid ahaa "Maansadii Timacadde" oo uu qoray Boobe Yuusuf Alle
cimriga ha u dheereeyee.

Waxa uu soo qaatay afartii cabqari ee maansada Soomaaliyeed aktarrada ka
ahaa, ee kala ahaa Maxamed Xaashi Dhamac "Gaariye", Cali Cilmi Afyare, Cali
Ibraahim lidle iyo Xuseen Aw-Faarax.




Waxaa cajiib ila noqotay sida Prof. Andrzejewski uu adduunka u tusay labada
heesood ee kala ah hees-howleed iyo hees-amaan ah (Work-song & Praise-
song) asaga mid mid isku labadan fan ee suugaanta Soomaalida loogu jecel
yahay. Waxa uu hees-howleedka ka soo qaadanayaa; heesta waraabka xoolaha
sida geela, lo’da, ariga iyo heesta lagu raro dhaanka kolka Soomaalidii reer-
guuraaga ahayd ay loo soo sheego sahan dihan oo dharag ah.

Kolka aad akhrinayso daraasadan dahabiga ah waxa aad lafajacaysaa
tusaalayaasha uu adeegsanayo, waxayba kula noqonaysaa in Prof. Andrzejewski
uu ahaa muwaaddin Soomaaliyeed oo kala yaqaanna tabaha ay dadkeennu uga
maansoodaan xaaladaha kharaar, macaan, deggan, xaaladaha colaadeed, marka
dhiillo jirto, xilliyada barwaaqada iyo sida ay gabayga uu hub ugu yahay kolka
geesi la ciilay uu af mooyee addin wax ku tari waayo.

Qaybta ugu dambaysa markii aan marayay ayaan arkay cinwaan aan aad
ula yaabay sida uu qoraagu ugu baraarugsanaa, waa Nidaamka fidinta iyo
gaarsiinta (Scansion and Alliteration) oo aan islahaa waa yaab’e sidee maansada
Soomaalidu si dhakhse ah ugu fidday dhul aad u baaxad weyn waayahaas...?
Waxa uu soo qaadanayay maqaalkii caan baxay ee magaciisu ahaa "Somali
Prosodic oo uu lahaa John W. Johnson, asaga oo carrabaabaya labadii
aqoonyahan ee dajiyay sharciga maansada iyo qaabka loo faafinayo, isla
markaaan xusaya in majalladdii Xidigta Oktoobar (Giornale October Star) ay
qaadatay door aad muhiim u ah. Waxa kale oo uu asna aad ugu dheeraaday
faallada Cabdullaahi Diiriye Guuleed oo ka mid ah labada aqoonyahan ee kor
aan ku soo sheegay.

Falcelin:

Markii aan helay xogtaan oo in badan iga dahsoonayd, waxa ay bilow u
noqotay duni cusub oo ay ku laran tahay macaansi suugaaneed taasi oo ku
fadhida raadraacyo sax. Helidda xogta guud ee uu macallin-guush isiiyay waxa ay
ibo-fur u noqotay in aan doondoono ilo kale oo aan uga sii gudbay hirarka
maansada Soomaaliyeed iyo kaydadka caalamku ay ka haystaan.

Talo-soojeedin:

Dhammaan dhallinyarada Soomaaliyeed gaar ahaan inta ku mashquulsan fanka
iyo suugaanta waxa ay daraasadan u tahay raadraac ka dahsoonaa oo ay ahayd
in ay kolhore ku soo baraarugaan. Si gaar ah daraasadan waxa ay si cilmiyaysan




u anfacaysaa ardayda buuggooda qalin-jabinta u doorta mowduucyada la xiriira
suugaanta Soomaaliyeed.

Macallin-guush waxa uu daaha ka rogay dariigyo qarsoonaa oo ay leedahay
maansada Soomaalidu asaga oo mid kastana si hodonnimo ku jirto faalo si wayn
loogu qancayo u dhinac dhigay, sidaas darteed waxa aan ummadda
Soomaaliyeed gaar ahaan dhallinyarada ku baraarujinayaa in ay ka naqaystaan
xogaha uu adduun waynuhu ka diyaariyay suugaanteenna qarniyo ka hor oo uu
ay ugu horrayso daraasaddan aan halkaan ku faalleeyay.

